
Motivi u argumenti prinċipali

Billi ttrasponiet id-Direttiva 2014/24, il-Polonja eskludiet mill-kamp ta’ applikazzjoni tal-proċeduri stabbiliti f’din 
id-direttiva l-produzzjoni ta’ firxa sħiħa ta’ dokumenti, materjal stampat u sinjali. L-eċċezzjonijiet introdotti mir-Repubblika 
tal-Polonja jirrigwardaw dokumenti pubbliċi (bħal, pereżempju, karta l-identità, dokumenti tal-passaport u l-librett 
tal-baħħara), bolol tas-sisa, marki legali u stikers ta’ ispezzjoni tal-karozzi, karti tal-vot u marki olografiċi mqiegħda fuq 
id-dokumenti tal-vot kif ukoll mikroproċessuri b’software li jservi għall-ġestjoni ta’ dokumenti pubbliċi, sistemi u databases 
informatiċi indispendabbli għall-użu ta’ dokumenti pubbliċi. Fl-opinjoni tal-Kummissjoni, l-introduzzjoni ta’ dawn 
l-eċċezzjonijiet tikkostitwixxi ksur tad-Direttiva 2014/24, inkwantu l-kamp ta’ applikazzjoni tagħha ġie limitat b’mod li la 
huwa ġġustifikat mid-dispożizzjonijiet tad-Direttiva 2014/24 u lanqas mill-Artikolu 346 TFUE. Il-Kummissjoni tinvoka 
s-sentenza tal-Qorti tal-Ġustizzja fil-Kawża C-187/16, Il-Kummissjoni vs L-Awstrija bħala preċedent essenzjali f’dan 
ir-rigward.

Fil-kuntest tal-proċedura prekontenzjuża, il-Polonja invokat il-ħtieġa ta’ protezzjoni tas-sigurtà tad-dokumenti uffiċjali. 
Filwaqt li taqbel mal-ħtieġa ta’ garanzija tas-sigurtà u tal-awtentiċità ta’ dawn id-dokumenti, il-Kummissjoni tqis li l-Polonja 
ma wrietx li l-protezzjoni meħtieġa, inkluż kontra l-falsifikazzjoni jew b’rabta mad-dispożizzjonijiet dwar il-protezzjoni ta’ 
data personali, ma tistax tiġi applikata fil-kuntest tal-proċedura ta’ għoti ta’ kuntratti pubbliċi prevista fid-Direttiva 2014/24. 

(1) ĠU 2014, L 94, p. 65, rettifika fil-ĠU 2015, L 275, p. 68

Talbiet

Il-Kummissjoni titlob li l-Qorti tal-Ġustizzja jogħġobha:

— tiddeċiedi, li:

1) billi rrikjediet it-tfassil ta’ pjanijiet ta’ azzjoni għaż-żoni li fihom ma nqabżux l-istimi tal-istorbju ammissibbli 
sat-18 ta’ Lulju 2024, ir-Repubblika tal-Polonja naqset milli twettaq l-obbligi tagħha taħt l-Artikolu 8(1) u (2) 
tad-Direttiva 2002/49 tal-Parlament Ewropew u tal-Kunsill tal-25 ta’ Ġunju 2002 li tirrigwardja l-istudju 
u l-amministrazzjoni tal-ħsejjes ambjentali (1);

2) billi ma rrikjedietx li l-pjanijiet ta’ azzjoni jkunu jinkludu indikazzjoni tal-istorja ta’ konsultazzjonijiet pubbliċi 
organizzati konformement mal-Artikolu 8(7) tad-Direttiva 2002/49, kif ukoll miżuri li l-organi kompetenti 
beħsiebhom jadottaw fil-ħames snin li ġejjin bil-għan tal-protezzjoni taż-żoni kwieti, ir-Repubblika tal-Polonja 
naqset milli twettaq l-obbligi imposti fuqha bis-saħħa tas-seba’ u d-disa’ inċiżi tal-punt 1 tal-Anness V ta’ din 
id-direttiva;

3) billi ma fasslitx il-pjanijiet ta’ azzjoni għall-20 linja ferrovjarja prinċipali speċifikati fl-Anness A.3 tar-rikors, 
ir-Repubblika tal-Polonja naqset milli twettaq l-obbligi tagħha taħt l-Artikolu 8(2) tad-Direttiva 2002/49;

4) billi ma fasslitx il-pjanijiet ta’ azzjoni għall-290 triq prinċipali speċifikati fl-Anness A.4 tar-rikors, ir-Repubblika 
tal-Polonja naqset milli twettaq l-obbligi imposti fuqha bis-saħħa tal-Artikolu 8(2) tad-Direttiva 2002/49; kif ukoll

5) billi ma pprovdietx sommarji tal-pjanjiet ta’ azzjoni għall-20 linja ferrovjarja prinċipali speċifikati fl-Anness A.3 
tar-rikors kif ukoll għall-290 triq prinċipali speċifikati fl-Anness A.4 tar-rikors, ir-Repubblika tal-Polonja naqset milli 
twettaq l-obbligu tagħha taħt l-Artikolu 10(2) tad-Direttiva 2002/49 b’rabta mal-Anness VI tagħha.

— tikkundanna lir-Repubblika tal-Polonja għall-ispejjeż.

Motivi u argumenti prinċipali

Permezz tal-ewwel motiv tagħha, il-Kummissjoni ssostni li l-introduzzjoni tar-rekwiżit ta’ tfassil, sat-18 ta’ Lulju 2024, 
tal-pjanijiet ta’ azzjoni għaż-żoni li fihom l-istimi tal-istorbju ammissibbli ma jinqabżux ma tiggarantixxix protezzjoni 
adegwata ta’ dawn iż-żoni kif ukoll twassal biex ir-Repubblika tal-Polonja ma tissodisfax l-obbligu tagħha ta’ tfassil 
tal-pjanijiet ta’ azzjoni għall-ħtiġijiet tal-ġestjoni tal-problemi tal-istorbju u tal-effetti tal-istorbju u t-tnaqqis tal-istorbju 
fiż-żoni li jaqgħu taħt il-ġurisdizzjoni tagħha, liema fatt imur kontra l-Artikolu 8(1) u (2) tad-Direttiva 2002/49. L-għanijiet 
tad-Direttiva tal-evitar u l-prevenzjoni tal-effetti dannużi tal-istorbju fl-ambjent kif ukoll il-preżervazzjoni tal-kwalità 
tal-klima akustika tal-ambjent, tista’ għalhekk tintlaħaq biss fejn il-pjanijiet ta’ azzjoni jiġu żviluppati wkoll għaż-żoni li 
fihom ma jinqabżux il-limiti ta’ storbju.

Permezz tat-tieni motiv tagħha, il-Kummissjoni ssostni li d-dritt Pollakk jonqos milli jiżgura li l-programm ta’ protezzjoni 
tal-ambjent ikun jirreferi wkoll għall-miżuri li jkollhom bħala għan il-preżervazzjoni taż-żoni kwieti, skont kif meħtieġ 
mid-Direttiva 2002/49. Id-dritt Pollakk ma jissodisfax dan ir-rekwiżit. Barra minn hekk, id-dritt Pollakk ma jintroduċix 
rekwiżit ta’ provvista ta’ storja ta’ konsultazzjonijiet pubbliċi organizzati konformement mal-Artikolu 8(7) tad-Diretti-
va 2002/49 bħala element obbligatorju tal-pjan ta’ azzjoni. L-Artikolu 119a(5) tal-ustawa Prawo ochrony środowiska 
(il-Liġi dwar il-Protezzjoni tal-Ambjent) jobbliga biss lill-Marszałek (kap tal-gvern lokali) responsabbli biex iwettaq 
konsultazzjonijiet pubbliċi konformement mad-dispożizzjonijiet rilevanti. Madankollu ma hemmx obbligu legali ta’ teħid 
inkunsiderazzjoni tal-istorja tal-konsultazzjonijiet pubbliċi fil-pjan ta’ azzjoni.

Permezz tat-tielet motiv tagħha, il-Kummissjoni ssostni nuqqas ta’ tfassil mill-Polonja tal-pjanijiet ta’ azzjoni għall-20 linja 
ferrovjarja prinċipali, li l-Polonja kienet preċedentement innotifikat lill-Kummissjoni bħala tali linji ferrovjarji prinċipali, li 
jwassal għall-ksur mill-Polonja tal-Artikolu 8(2) tad-Direttiva 2002/49.

Permezz tar-raba’ motiv tagħha, il-Kummissjoni ssostni nuqqas ta’ tfassil mill-Polonja tal-pjanijiet ta’ azzjoni għall-290 triq 
prinċipali, li l-Polonja kienet preċedentement innotifikat lill-Kummissjoni bħala tali toroq prinċipali, li jwassal għall-ksur 
mill-Polonja tal-Artikolu 8(2) tad-Direttiva 2002/49.

Permezz tal-ħames motiv tagħha, il-Kummissjoni ssostni nuqqas ta’ provvista, mill-Polonja, ta’ sommarji tal-pjanijiet ta’ 
azzjoni għall-20 linja ferrovjarja prinċipali u għall-290 triq prinċipali, bi ksur tal-Artikolu 10 tad-Direttiva 2002/49. 

(1) ĠU Edizzjoni Speċjali bil-Malti, Kapitolu 15, Vol. 7, p. 101.

